
Клуб за спортско стрелаштво ГРИФОН

Клубот за спортско стрелаштво „Грифон“, како регионално управно тело за територијата на Република Македонија за спортската стрелачка дисциплина „филд таргет“ – член на Светската Филд Таргет Федерација, која МВР со документ рег. бр. 10.2.–65481/1-12 од 6 ноември 2012 година, го идентификувал како Заинтересирана Страна во донесувањето измени и дополнувања на Законот за оружјето во оваа прилика го дава следниот коментар и предлог:
Kако иницијатива од јавен интерес, а особено во интерес на спортот и граѓанските права, Клубот за Спортско Стрелаштво ГРИФОН од Скопје БАРА Предлог законот за изменување и дополнување на законот за оружјето да се формира во смисла:

1) Пневматското оружје да се класифицира во категоријата Д со што истото ќе се набавува и поседува слободно со единствена обврска истото да биде пријавено до органите на МВР во рок од 8 дена.
2) Да не постои лимит во количеството муниција за спортско оружје од категориите Б,Ц и Д, кое граѓанинот може да го набави во текот на годината. Муницијата за спортско оружје да може да се набави директно во продажба само врз основа на дозвола за оружје прикажана пред продавачот, без потреба од до сега предвиденото одобрение за набавка на муниција.
3) Да се постави максимален временски рок во кој МВР е должно да одговори на граѓанинот на поднесено барање за издавање одобрение за набавка на оружје. Со оглед дека при поднесување на барањето, граѓанинот веќе ги има комплетирано сите предвидени потврди и документи кои не се во доменот на МВР, како: лекарско уверение, доказ за неосудуваност, потврда дека не е под старателство, доказ дека е активен член на спортско стрелачко или ловечко друштво - остатокот од процедурата по поднесувањето на барањето е во исклучива надлежност и моќ на МВР и поради тоа предлагаме во законот да се вметне рок од 15 до 30 дена за одговор, кој рок ни изгледа сосема разумен.
4) Вклучување на стручно лице - член на КСС Грифон, како релевантно и стручно тело од областа на спортот со искуство во користење на спортско оружје од различни видови и калибри, во работната комисија за изготвување на предлог измени на законот за оружјето уште сега во рана фаза и тоа како член на комисијата, а не само како сослушана заинтересирана страна. Овој повисок степен на вклучување го бараме поради основан заклучок од досегашната пракса на изработка на актите во врска со законот за оружје: дека МВР за жал во редовите на своите вработени – од кои црпи 100% од членовите на работнити комисии, нема релевантни познавачи на проблематиката на  набавка и користење на оружје во спортски цели.
Образложение:
Oдредбите од постоечкиот закон кои се однесуваат на пневматското оружје, а особено прераспределбата на пневматското оружје со проектил со енергија поголема од 10.5 Ј во категорија на оружје „Ц“ се апсолутно неприфатливи поради својата теориска и практична неиздржаност и како такви треба да бидат исфрлени од текстот на законот.
До 2013 година, пневматското оружје спаѓаше во категорија Д, за која не е потребна дозвола за набавка туку по слободното набавување, само се пријавува во МВР. Измените на ваквата одредба на законот за оружјето МВР ги темелеше на ставови кои се во потполност неаргументирани од повеќе аспекти и не само што не беа во прилог на доближувањето на македонските закони со европските туку напротив беа во спротивност со современите европски текови на градење на законите со кои се врши либерализација на пневматското оружје. Во Иницијалната Проценка, изготвувачот на предлог законот - МВР, немаше наведено ниту едно аргументирано образложение врз кои ги темели предложените измени. Денес, после безмалку пет години од измените на законот, сведоци сме дека измените не донеле никаква придобивка, а предизвикале повеќекратна штета на граѓаните:
· Трошоците за набавка и поседување на пневматското оружје во изминативе пет години драстично се зголемија со што економската моќ на граѓаните е нарушена во однос на претходната состојба;

· Времето потребно за набавка на пневматско оружје се зголеми драстично, а со тоа и неговата достапност, со што се нарушени правата и слободата на граѓаните;

· Голем број граѓани, меѓу кои истакнати спортски стрелци и државни репрезентативци на Република Македонија од страна на МВР се одбиени за добивање одобрение за набавка на спортско оружје, со што се нарушени и личните граѓански права и јавниот интерес на Република Македонија;

· Помалата достапност на пневматско оружје кое се користи само за спорт и рекреација предизвика и помал број на нови учесници во спортското стрелаштво – спорт кој на Република Македонија повеќекратно и донел златен и сребрен медал на врвни светски спортски манифестации;

· Самите спортски стрелци и нивните спортски клубови се оптоварија со непотребни административни обврски, а многуте компликации во правната постапка, пред се одбиените барања за набавка на спортско оружје, доведоа до пропуштање на учество во важни спортски настани;

· Спортското стрелаштво ионака е скап спорт, за кој и покрај постоечките поволни законски можности се пријавуваат се помалку нови членови. Секое натамошно правно и финансиско оптоварување може да се очекува да доведе до згаснување на овој спорт кој Република Македонија ја има поставено високо на светските ранг листи;

· Фактот дека за одговор на барање за набавка на спортска воздушна пушка на МВР му е потребно неколку месеци, укажува дека променетата регулатива битно влијае негативно на капацитетите на МВР. Втор факт дека голем дел од тие барања се одбиени, а потоа обжалени до повисок орган, предизвикува судовите и други државни органи непотребно ќе се оптоварат со бесцелни работни задачи со што им се ограничува способноста да работат и делуваат во сфери во кои навистина можат да придонесат позитивно за безбедноста на граѓаните и државата;

· Тврдењето на МВР дека: „Пневматското оружје со енергија на проектил над 10.5 Ј според калибарот и енергијата е оружје кое создава можности за многу поголеми опасности од опасноста што може да биде предизвикана со употребата на одредено друго огнено оружје.“ не само што е научно неиздржано, туку е и логички апсурдно, а МВР за овие пет години нема објавено или доставено докази и анализи со кои го поткрепува ова свое тврдење;

· МВР нема презентирано аналитички или статистички податоци од кои би се согледало дали и во колкава мера во Република Македонија имало злоупотреба на пневматско оружје, а која злоупотреба не можела да биде спречена поради правен недостаток во одредбите на законот за оружјето кој пневматското оружје би го класифицирал во категорија Д, па поради тоа е потребно истото да се премести во категорија Ц;
· Статистичките показатели не укажуваат дека зголемената рестриктивност во набавката на оружје и муниција позитивно влијаат на намалување на обемот на кривичните дела. Впрочем во кривичните дела убедливо доминира учеството на нелегално оружје, додека легалното (регулирано со закон) учествува минимално т.е. дека МВР независно од рестриктивноста на законот за оружјето, сеедно нема контрола врз поголемиот дел на оружјето кое претставува безбедносна закана за граѓаните, јавниот ред и мир.
· Ограничувањето на количество муниција за спортско оружје е спротивно на правната рамка, како на земјите на Европската Унија, така и на регионот. Во сите други земји муницијата се набавува директно во продавница само со покажување на дозволата за оружје. Само во Македонија е потребно да се вади дозвола за секоја нова набавка на муниција и тоа во ограничено количество – искажано годишно. Се поставува логично прашањето: Ако МВР утврдило дека еден граѓанин е подобен за поседување и ракување со оружје – здравствено, правно, општествено, струлно и од било кој друг аспект, тогаш што е битно дали тој испукува 100, 200, 300 или 2000 парчиња муниција годишно? На еден спортски стрелец кој за квалитетен тренинг му е потребно да испука и стотици парчиња муниција дневно, му е многу битно дали на секои неколку дена ќе треба да троши бесцелно време барајќи од МВР ново одобрение за набавка на муниција и при тоа да ја оправдува потребата од истата според непостоечка и непропишана процедура, која по слободна волја ја диктира некој локален службеник на МВР.


Искрено се надеваме дека ќе ги уважите нашите предочувања и ќе ги прифатите нашите барања со што ќе дадете свој придонес за градење на ефикасна законска регулатива во полза на граѓаните на Република Македонија и нивниот јавен интерес.
Скопје






Со почит,

05.11.2017.





Дамјан Богдановски








Претседател на КСС Грифон

Ул. Васил Ѓоргов 24/68      1000       Скопје               Тел. 075/ 49 88 28    02/ 3228 538

e-mail: grifon@grifonclub.info

